
           
ᐱᕙᓪᓕᐊᔪᑦ ᑐᓴᕋᑦᓴᑦ 

 
ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ 2010: 

ᑐᕌᒐᖃᕐᓂᖅ ᐊᖏᔪᖅᑳᕆᔭᐅᔪᓂᒃ ᐃᓚᐅᖃᑕᐅᑎᑦᓯᓂᕐᒥᒃ 
 

ᐃᖃᓗᐃᑦ, ᓄᓇᕗᑦ (ᐃᐳᕈ 21, 2010) - ᐃᓕᓐᓂᐊᕐᓂᓕᕆᔨᒃᑯᑦ ᐊᔭᐅᖅᑐᐃᒋᐊᖅᑐᑦ ᐊᖏᔪᖅᑳᕆᔭᐅᔪᓂᒃ 
ᐃᓚᐅᖃᑕᐅᒋᐊᒃᑲᓐᓂᖁᓪᓗᒋᑦ ᕿᑐᕐᖓᖏᑕ ᐃᓕᓐᓂᐊᕐᓂᖏᓐᓄᑦ. ᖃᐅᔨᕈᑎᐅᓯᒪᔪᑦ ᓴᖅᑭᕈᑕᐅᖃᑦᑕᖅᓯᒪᔪᑦ 
ᐊᖏᔪᖅᑳᕆᔭᐅᔪᑦ ᐃᓚᐅᖃᑕᐅᖃᑦᑕᖅᑎᓪᓗᒋᑦ ᐱᒻᒪᕆᐅᓂᖓᓂᒃ ᐃᓕᓐᓂᐊᖅᑏᑦ ᐃᓕᓐᓂᐊᕐᕕᒻᒥ 
ᑲᔪᓯᑦᓯᐊᕈᓐᓇᕐᓂᖏᓐᓄᑦ. ᓄᓇᕗᒻᒥ, ᐊᖏᔪᖅᑳᕆᔭᐅᔪᑦ ᐃᓚᐅᖃᑕᐅᖃᑦᑕᕐᓂᖏᑦ ᑐᑭᓕᒃ ᐊᔾᔨᒌᙱᑦᑐᓂᒃ, 
ᐃᓚᒋᔭᐅᓪᓗᓂ ᐊᔭᐅᖅᑐᐃᒍᑎᖃᕐᓂᖅ ᓱᕈᓰᑦ ᖃᐅᔨᒪᓂᖏᓐᓂᒃ, ᐃᓚᐅᖃᑕᐅᓂᖅ ᐃᓕᓐᓂᐊᕐᕕᒻᒥ ᓄᓇᖅᑲᑎᒌᓄᑦ, 
ᐊᔭᐅᖅᑐᐃᒋᐊᒃᑲᓐᓂᖃᑦᑕᕐᓂᖅ ᐃᓕᑉᐸᓪᓕᐊᖁᔨᓂᕐᒥᒃ ᐊᖏᕐᕋᖏᓐᓂ, ᐊᔭᐅᖅᑐᐃᒋᐊᖃᑦᑕᕐᓂᕐᓗ 
ᐃᓚᐅᖃᑕᐅᖁᔨᓂᕐᒧᑦ ᐃᓕᖅᑯᓯᓕᕆᓂᕐᒧᑦ, ᐃᑦᑕᕐᓂᓴᓕᕆᓂᕐᒧᑦ ᐅᖃᐅᓯᓕᕆᓂᕐᒧᓪᓗ. 
 

“ᐃᓚᐅᖃᑕᐅᖃᑦᑕᕐᓂᖅ ᕿᑐᕐᖓᑦᑕ ᐃᓕᓐᓂᐊᕐᓂᖏᓐᓄᑦ ᐊᑑᑎᖃᖅᑐᒻᒪᕆᐅᒍᓐᓇᖅᑐᖅ ᐃᓕᑉᐸᓪᓕᐊᓂᖏᓐᓄᑦ,” 
ᐅᖃᖅᓯᒪᔪᖅ ᕼᐊᓐᑐ ᑐᑐ, ᒥᓂᔅᑕᐅᑲᐃᓐᓇᖅᑐᖅ ᐃᓕᓐᓂᐊᕐᓂᓕᕆᔨᒃᑯᓐᓄᑦ. “ᐃᓕᓐᓂᐊᖅᑐᓕᕆᓂᖅ ᓄᓇᕗᒻᒥ: 
ᐃᓕᑉᐸᓪᓕᐊᓂᖅ ᐃᓕᖅᑯᓯᕐᒥᒃ, ᐱᖅᑯᓯᕐᓂᒃ ᓄᑖᕐᖑᐸᓪᓕᐊᔪᓂᓪᓗ! ᑐᑭᓕᒃ ᐃᓚᐅᖃᑕᐅᓕᕐᓂᕐᒥᒃ ᐃᓕᓐᓂᐊᕐᕕᒻᒥ 
ᑲᔪᓯᒍᑎᖃᕐᓂᒥᓪᓗ ᐃᓕᓐᓂᐊᕈᑎᖏᓐᓂᒃ ᐊᖏᕐᕋᖏᓐᓂ.” 
 

ᐃᓕᓐᓂᐊᕐᕖᑦ, ᐸᐃᕆᕖᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓕᓐᓂᐊᖅᑎᑦᓯᔩᓪᓗ ᐃᑲᔪᕈᓐᓇᖅᑐᑦ 
ᐊᖏᔪᖅᑳᕆᔭᐅᔪᓂᒃ ᐱᓕᕆᔾᔪᑎᑦᓴᖃᖁᓪᓗᒋᑦ ᐃᑲᔪᕈᓐᓇᖁᓪᓗᒋᑦ ᕿᑐᕐᖓᒥᓐᓂᒃ ᐃᓕᓐᓂᐊᖅᑎᓪᓗᒋᑦ. 
ᐊᖏᔪᖅᑳᕆᔭᐅᔪᑦ ᐸᖅᑭᑦᓯᔨᐅᔪᓪᓗ ᐊᔭᐅᖅᑐᕆᐊᖅᑕᐅᔪᑦ ᐅᖃᖃᑎᖃᖁᓪᓗᒋᑦ ᐃᓕᓐᓂᐊᖅᑎᑦᓯᔨᓂᒃ ᐊᐅᓚᑦᓯᔨᓂᓪᓗ 
ᐱᒋᐊᕈᑎᖃᕐᓗᑎᒃ ᐅᖃᖃᑎᒌᖏᓐᓇᕐᓂᕐᒥᒃ ᖃᓄᐃᓕᐅᕈᑕᐅᔪᓂᒃ ᓄᓇᕗᒻᒥ ᐃᓕᓐᓂᐊᕐᕕᓐᓂ, ᖃᓄᕐᓗ 
ᐱᓕᕆᖃᑎᒌᒍᓐᓇᕐᒪᖔᑕ ᐃᓅᓯᖃᑦᓯᐊᖁᓪᓗᒋᑦ ᐱᔪᓐᓇᕐᓂᖃᑦᓯᐊᕐᓗᑎᓪᓗ ᐃᓕᓐᓂᐊᕇᖅᐸᑦᑐᓂᒃ. 
 

ᐃᓕᓐᓂᐊᕐᓂᓕᕆᔨᒃᑯᑦ ᐊᐱᕆᔪᑦ ᐊᖏᔪᖅᑳᕆᔭᐅᔪᓂᒃ, ᐸᖅᑭᑦᓯᔨᐅᔪᓂᒃ, ᐃᓕᓐᓂᐊᖅᑎᓂᒃ ᓄᓇᖅᑲᑎᒌᓂᓪᓗ 
ᐃᓚᐅᖃᑕᐅᓕᖁᓪᓗᒋᑦ ᐱᕙᓪᓕᐊᑎᑕᐅᓂᖏᓐᓄᑦ ᐃᓅᖃᑎᒌᑦᓯᐊᕐᓂᖅ ᐊᑐᐊᒐᐃᑦ ᓄᓇᖏᑕ ᐃᓕᓐᓂᐊᕐᕕᖏᓐᓂ 
ᐱᕚᓪᓕᖅᑎᑕᐅᒍᓐᓇᖁᓪᓗᒋᑦ ᐃᓕᓐᓂᐊᖅᑏᑦ ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ. ᐊᖏᔪᖅᑳᕆᔭᐅᔪᓂᒃ ᐃᓚᐅᖃᑕᐅᑎᑦᓯᓂᖅ 
ᐸᐃᕆᕕᓐᓂ, ᐃᓕᓐᓂᐊᕆᐅᖅᓴᕕᓐᓂ, ᐃᓕᓐᓂᐊᕐᕕᓐᓂ ᓯᓚᑦᑐᓴᕐᕕᓐᓂ ᐱᒻᒪᕆᐅᓂᖅᐹᖅ. 
 

“ᐃᓕᓐᓂᐊᖅᑐᓕᕆᔾᔪᓯᕗᑦ ᐊᑐᐃᓐᓇᐅᑎᑦᓯᔪᖅ ᓱᕈᓯᕐᓄᑦ ᑎᑎᕋᕆᐅᕈᓐᓇᖅᓯᖁᓪᓗᒋᑦ ᐅᖃᓕᒫᕆᐅᕐᓗᑎᓪᓗ 
ᐱᔪᓐᓇᕐᓂᖅᑖᕈᓐᓇᖁᓪᓗᒋᑦ, ᑭᓯᐊᓂ ᐊᖏᔪᖅᑳᕆᔭᐅᔪᓂᒃ ᐸᖅᑭᑦᓯᔨᐅᔪᓂᓪᓗ ᐃᑲᔪᖅᑎᖃᕆᐊᖃᖅᑐᒍᑦ 
ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ. ᐅᖃᓕᒫᖃᑎᒋᖃᑦᑕᒃᑭᑦ ᕿᑐᕐᖓᑎᑦ, ᓴᖅᑭᔮᖅᑎᑦᓯᕕᒋᓗᒋᑦ ᐅᖃᐅᓯᕐᓂᒃ, ᐊᖏᕐᕋᒥ 
ᐃᓕᓐᓂᐊᕈᑎᖏᓐᓂᒃ ᐱᓕᕆᖃᑎᒋᖃᑦᑕᕐᓗᒋᑦ, ᐅᖃᐅᑎᓗᒋᓪᓗ ᐃᓕᓐᓂᐊᖅᑎᖃᑦᑕᕐᓂᐊᕋᕕᒋᑦ ᓄᑖᒥᒃ ᐅᓪᓗᑕᒫᑦ,” 
ᐅᖃᖅᓯᒪᔪᖅ ᑐᑐ. 
 

ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ ᐊᕐᕌᒍᑕᒫᑦ ᓴᖅᑭᐸᑦᑐᖅ, ᑐᕌᖓᖃᖅᑐᓂ ᐃᓕᓴᖅᓯᖃᑦᑕᕈᒪᓂᕐᒧᑦ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᓂᒃ ᖃᐅᔨᒪᓕᖅᐹᓪᓕᖅᑎᑦᓯᒋᐊᕐᓂᒧᓪᓗ ᐱᒻᒪᕆᐅᓂᖓᓂᒃ ᐃᓕᓐᓂᐊᖅᑐᓕᕆᓂᖅ 
ᐱᕙᓪᓕᐊᑎᑦᓯᓂᕐᒧᑦ ᓄᓇᕗᒻᒥᒃ ᓇᒻᒥᓂᖅ ᒪᑭᑕᔪᓐᓇᖅᑐᓂᒃ, ᑲᓲᒪᐅᑎᔪᓂᒃ ᐆᒻᒪᕆᑦᑐᓂᓪᓗ. ᑐᑭᓯᒋᐊᒃᑲᓐᓂᕈᒪᒍᕕᑦ, 
ᖃᐅᔨᒋᐊᕈᓐᓇᖅᑐᑎᑦ ᐅᕗᖓ:  www.edu.gov.nu.ca. 
 

### 
ᑐᑭᓯᒋᐊᒃᑲᓐᓂᕈᒪᒍᕕᑦ: 
ᑲᑐᕇᓇ ᒪᒃᓚᐅᑦ 
ᑐᓴᕋᑦᓴᓕᕆᓂᕐᒧᑦ ᐊᐅᓚᑦᓯᔨ, ᐃᓕᓐᓂᐊᕐᓂᓕᕆᔨᒃᑯᑦ 

 (867) 975.5624  (867) 975.5605  cmacleod@gov.nu.ca 
 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

